
Ništa ne grije
srce i dušu 
kao dječiji 

osmijeh



donosimo vam 13. izdanje godišnjeg biltena 
Udruženja „Srce za djecu oboljelu od raka”. Ove 
godine Udruženje je proslavilo 20 godina svoga 
postojanja, ali i istrajnosti i podrške. 
Kroz sve programske aktivnosti i projekte pokazali 
smo da su rezultati višedecenijskog rada direktno 
utjecali na bolji položaj djece oboljele od raka u bh. 
društvu. 
Sav trud i rad kroz ove dvije decenije krunisan je 
ove godine proglašenjem Udruženja od strane Kan-
tona Sarajevo udruženjem od javnog značaja za KS. 
Na narednim stranicama potrudili smo se što sliko-
vitije prikazati šta smo to sve uradili u 2023. godini 
te predstaviti rezultate našeg truda i rada.

U ovoj godini smo se trudili unaprijediti programske 
aktivnosti, ali i kreirati nove projekte koji će ispuniti 
potrebe onih zbog kojih postojimo - djece oboljele 
od raka i njihovih porodica. 
Sve zacrtane ciljeve uspjeli smo ostvariti zahvalju-
jući zajedništvu i podršci općina, gradova, kantona, 
državnih institucija, kompanija, drugih nevladinih 
organizacija i dobrih ljudi na čemu smo posebno i 
jako zahvalni. 

Dragi naši,

Srdačno,
Vaš Fikret Kubat

„20 godina istrajnosti i podrške iznjedrili su bolji 
položaj za djecu oboljelu od raka u bh. društvu.” 

Fikret Kubat

Medicinsko-zdravstveni fond uvijek je pun

Svaka pomoć dobro je došla

Medicinsko-zdravstveni fond formiran je na osn-
ovu potreba djece oboljele od malignih bolesti. U 
okviru njega vršimo:

- Nabavku lijekova koji nisu na esencijalnoj listi, a 
preporučeni su od strane ljekara za liječenje

- Nabavku i ustupanje na korištenje medicinskih 
pomagala (invalidska kolica, štake, proteze, 
mobilna boca za kisik, maske, medicinske perike)

- Nabavku medicinske opreme za potrebe pedi-
jatrijskih hematoonkoloških pacijenata

Prava iz ovog Fonda ostvaruju se na osnovu Pravil-

nika o nabavci lijekova, pomagala i medicinske 
opreme za djecu tokom i nakon liječenja na hema-
toonkološkim odjeljenjima, koji Udruženje donosi i 
usvaja svake godine.

Mnogo je projekata realizovano u 2023. godini zah-
valjujući upravo ovom Fondu i donatorima koji su 
ga finansijski podržali. Iskrene zahvale idu narodu 
Države Kuvajt i organizacijama Al Najat Charity i 
Tawasul – Kuwaiti Society for Cultural Dialogue iz 
Kuvajta, BH Help iz Londona, kompanijama, insti-
tucijama i građanima Bosne i Hercegovine.

Moja kosa tvoja kosa

Zajedno smo manje ranjivi
Jedan od najhumanijih projekata u Bosni i Hercego-
vini, ali i u regionu te šire je projekat „Moja kosa tvo-
ja kosa”. U sklopu ovog projekta izrađujemo perike 
i dajemo ih na korištenje (potpuno besplatno) dje-
ci koja su privremeno ili trajno pretrpjela gubitak 
kose. U šest godina trajanja napravio je veliku razli-
ku u životima mnoge djece.

Za cilj ima poboljšanje emocionalnog i psihičkog 
zdravlja hematoonkoloških pacijenata, ali i djece 
koja se bore sa drugim oboljenjima, koja kao posl-
jedicu imaju gubitak kose. Jedan od ciljeva je i 
pomoći djeci kao ranjivoj skupini pri reintegraciji 
u porodicu, školu, vršnjačke grupe i širu zajedni-
cu. Svim navedenim i ostalim što promoviše ovaj 
projekat uspijevamo stvoriti dodatne vrijednosti 
Udruženju i široj društvenoj zajednici. 

Sebi smo 2023. godine postavili izazove i sa zadovol-
jstvom možemo reći da smo ih uspješno savladali, 

što se vidi i po podacima koje donosimo. Prošle 
godine smo uspješno vodili vlasuljarsku radionicu 
i osigurali sredstva za njeno nesmetano funkcion-
isanje. Radili smo na kontinuiranom usavršavanju 
naših vlasuljara, nabavci repromaterijala, opreme 
i alata za izradu perika, publikaciji Priručnika za 
održavanje perika za naše korisnike, te redovno izv-
ještavali javnost o sprovedenim aktivnostima. Pon-
ovo smo organizovali javnu akciju šišanja i darivanja 
kose u SCC-u i prikupili mnoštvo pozitivne energije, 
ljubavi i podrške.

Sve ovo ne bi bilo moguće bez naših dragih dona-
tora, koji su svojom podrškom omogućili funkcion-
isanje ovog projekta. Hvala od srca ambasadorici 
projekta, Amri Džeko, Diplomatskom zimskom 
bazaru, Općini Centar, Sarajevo City Centru, kom-
panijama, institucijama i građanima Bosne i Herce-
govine na nesebičnoj podršci i doprinosu.

Ambasadorica projekta Amra Džeko: 
Svake godine sam sve sretnija i sretnija kada vi-
dim da projekat Moja kosa tvoja kosa i dalje oku-
plja toliko dobrih i humanih ljudi. Drago mi je što 
podrška ljudi ne jenjava, te što vide njegovu vrijed-
nost i svakog dana mu se pridružuju sa najboljom 
namjerom. Uvijek je veliko zadovoljstvo družiti se 
sa našim Bosancima i Hercegovcima i zajedno sa 
njima biti dio ovako lijepih priča.

TRENUTNE POTREBE FONDA

Dvije decenije programa psihosocijalne podrške

Pronaći unutarnju snagu

Već 20 godina Udruženje vodi program psihoso-
cijalne podrške. U okviru njega nudimo besplatne 
psihosocijalne, okupacione, muzičke i kreativne 
terapije na hematoonkološkim odjelima i u Roditel-
jskoj kući s ciljem olakšanja bolničkog liječenja i 
osnaživanja malih pacijenata, te njihovog potican-
ja da se ponovo povežu sa intuitivnim, unutarnjim 
snagama u procesu ozdravljenja.
Općeprihvaćena je spoznaja o tome da psihološ-
ka i psihosocijalna podrška pacijentima oboljelim 
od malignih bolesti i njihovim porodicama olakša-
va suočavanje i prilagođavanje na bolest. Veliki 
broj porodica treba barem inicijalnu psihološku 
podršku, a među njima je mnogo onih koji treba-
ju kontinuiranu podršku i praćenje radi izraženijih 
psihičkih teškoća. Osjećaji i misli koji se pojavljuju 
kod oboljelih ili kod roditelja oboljele djece tokom 
dijagnostike, liječenja i rehabilitacije predstavlja-
ju kompleksno problemsko područje za oboljele, 
za društvenu okolinu, kao i za stručnjake iz raznih 
disciplina, npr. medicinskih. Način na koji odrasla 
osoba ili dijete doživljava prijetnju za vlastitu egzis-
tenciju važan je i u njenom suočavanju sa bolešću. U 
prošlosti je naglasak stavljen na medicinski aspekt 
podrške dok se nije mnogo vodilo brige o psihoso-
cijalnim potrebama oboljelih. Međutim, danas je 
veoma razvijena svijest o tome da je za uspješnije 
liječenje važno da osoba ima kvalitetnu psihološku 
podršku.

Dio sistemske psihosocijalne podrške jesu, pored 
razgovora, i kreativne radionice, estetski izražaj, tje-
lesna relaksacija i sl. Imajući to u vidu, osmislili smo 
programske aktivnosti kao što su joga, radionice 
dekupaž, likovne radionice…, a sve sa ciljem vođen-
ja kvalitetne brige o mentalnom zdravlju. Brojna 
istraživanja pokazuju kako kreativna terapija, kao 
jedan od komplementarnih pristupa, ima pozitivan 
utjecaj na kreiranje mehanizama suočavanja oso-
ba s malignim oboljenjem te na smanjenje stresa, 

depresije i anksioznosti koji se javljaju u dugotra-
jnom procesu liječenja.
Naš tim stručnog osoblja, psihologa i psihotera-
peuta, konstantnim i kontinuiranim radom svake 
godine ovaj program unapređuje i pronalazi rješen-
ja za probleme i potrebe koje prepoznamo kod 
djece i njihovih porodica.
Prošle godine neki od ciljeva su bili da imamo bolje 
ishode liječenja djece oboljele od malignih oboljen-
ja; da poboljšamo emocionalno i mentalno zdravlje 
djece oboljele od raka i njihovih roditelja; da pruži-
mo psihoterapijsku pomoć djeci sa višestrukim 
traumama; da pružimo psihoterapijsku pomoć i 
podršku roditeljima djece koja se trenutno liječe 
od raka; da pružimo podršku tugujućim porodica-
ma; da pružimo podršku mladim ljudima koji su 
u djetinjstvu liječeni od raka; da pružimo podršku 
medicinskom osoblju koje liječi našu djecu. 
Ove ciljeve prate i rezultati na koje smo posebno 
ponosni.

Podrška socijalno ugroženoj djeci i porodicama

Ništa ne ide bez dobrih prijatelja

Socijalni fond koristimo za podršku socijalno 
ugroženoj djeci i porodicama, te onima koji moraju 
biti izmješteni na liječenje van Bosne i Hercegovine 
preko Fonda osiguranja i reosiguranja FBiH.

U okviru njega pružamo:

• Interventnu pomoć za liječenje

• Socijalne prehrambene pakete

• Socijalne higijenske pakete

• Pomoć pri nabavci ogrjeva

• Ramazanske i bajramske pakete

• Praznične pakete

• Prevod, kopiranje i slanje dokumentacije

• Komunikaciju sa Federalnim fondom solidar-
nosti, ambasadama i univerzitetskim bolnicama 
van BiH

• Redovnu komunikaciju i saradnju sa 
udruženjima A.G.E.O.P. iz Bolonje, Croche Verde 
iz Bolonje, U.G.I.  iz Torina i C.A.P. iz Torina

• Transport unutar i van Bosne i Hercegovine

Prava iz ovog Fonda ostvaruju se na osnovu Pravilni-
ka o dodjeli socijalne pomoći, koji Udruženje dono-
si i usvaja svake godine.

Prošla 2023. godina bila je plodonosna za Fond, 
pa smo uspjeli pomoći i pružiti podršku velikom 
broju djece i porodica. Pomoć je obezbijeđena 
zahvaljujući dobrim donatorima. Posebnu zahval-
nost upućujemo narodu Države Kuvajt, organizaciji 
Al Najat iz Kuvajta, Federalnom ministarstvu rada 
i socijalne politike, Ministarstvu za rad, socijalnu 
politiku, raseljena lica i izbjeglice Kantona Sarajevo, 
kompanijama i građanima Bosne i Hercegovine.

„Pored nesebične njege i požrtvovanosti medicinskog osoblja, u tom trenutku na zadatak dolazi psihološka 
podrška. Podrška koja je mom djetetu i meni bila jako važna tokom bolničkog liječenja. Kroz kreativne 

radionice, igre i razgovore sa našim psihologom iz Udruženja ‚Srce za djecu’ mom djetetu su bolnički dani 
bili ispunjeniji i razigraniji. Svaki odlazak u bolnicu bio je pretvoren u igru i radovao se svakom ponovnom 

susretu sa ‚tetom psihologom’. Liječenje maligne bolesti kod djeteta sa sobom nosi i niz mogućih komp-
likacija, a samim tim i nove brige za nas roditelje. Sukob raznih osjećanja, strahova i nesigurnosti, pitanja 
na koja sami sebi ne možete odgovoriti. U danima kada sam osjećala da me možda niko ne razumije, kroz 
razgovore sa psihologom pronalazila sam mir i odgovore na mnoga pitanja koja sam sebi često postavl-

jala. Takvi razgovori i pozitivni primjeri su me motivisali i davali mi snagu za svaki novi dan.” 
- Ivana Galušić, Aleksandrova majka

Proces liječenja djece je izuzetno težak i kompliciran 
te iziskuje ogromnu fizičku i psihičku snagu i znača-
jna materijalna sredstva. Održavanje porodične 
atmosfere dokazano poboljšava opću zdravstvenu 
sliku djeteta i mogućnost njegovog izliječenja.

Iz ovih potreba je i nastala naša Roditeljska kuća 
koja oboljeloj djeci i njihovim porodicama pruža 
drugi dom, porodičnu atmosferu i mjesto na 
kojem bar na trenutak mogu zaboraviti na bolničko 
liječenje.

Roditeljska kuća otvorena je u aprilu 2016. godine 
i nalazi se u krugu Pedijatrijske klinike Jezero u 
Sarajevu. Posjeduje 700 kvadratnih metara koris-
nog prostora, od toga 10 porodičnih apartmana 
sa kupatilom, zajedničku kuhinju i dnevni boravak, 
multifunkcionalnu salu sa igraonicom, vešeraj, kro-
vnu terasu i uređene zelene površine sa prostorom 
za relaksaciju i igru. Roditeljska kuća ima energets-
ki certifikat A i koristi solarnu energiju za pripremu 
potrošne tople vode. 

Tokom 2023. godine uspjeli smo obezbijediti našoj 

djeci i porodicama kontinuiran besplatan smještaj, 
osnovne životne namirnice, sredstva za higijenu, 
dezinfekciju i zaštitu te osigurati materijalne i teh-
ničke uslove za rad kuće i održavanje vanjskog 
prostora.

Sve je obezbijeđeno zahvaljujući dobrim i odgovo-
rnim ljudima, koji misle na marginalizirane grupe u 
našem društvu.

Posebne zahvale idu kompanijama Raiffeisen Bank, 
BH Telecom, Telemach, ZIRA, Grawe osiguranje, 
Hold Ina, Hifa, Violeta, Mikrokreditnoj fondaciji Part-
ner, Islamskoj zajednici u BiH i organizaciji Al Najat 
iz Kuvajta, prijateljima iz Evrope te ostalim kompani-
jama i građanima Bosne i Hercegovine. Najiskrenije 
zahvaljujemo i institucijama koje Roditeljsku kuću 
podržavaju grantovima – Predsjedništvo Bosne i 
Hercegovine, Federalno ministarstvo rada i soci-
jalne politike, vladama KS, USK, ZDK, gradovima 
Sarajevo, Bihać, Cazin, Visoko, općinama Centar 
Sarajevo, Novo Sarajevo, Stari Grad, Kakanj, Tešanj, 
Kladanj i Trnovo. 

Siguran drugi dom
Sedam godina Roditeljske kuće Završavamo drugu Roditeljsku kuću

Proljeće u Tuzli

Udruženje „Srce za djecu oboljelu od raka” počelo 
je u Tuzli s izgradnjom druge Roditeljske kuće na 
području FBiH, u kojoj pruža smještaj, psihosoci-
jalnu podršku, ali i pomoć tokom teškog procesa 
liječenja djece oboljele od raka.

Roditeljska kuća u Tuzli imat će 400 kvadratnih 
metara životnog prostora, pet apartmana u kojima 
će istovremeno moći boraviti pet porodica, dnevni 
boravak, igraonu, kuhinju, vešeraj i druge zajed-
ničke prostorije.

Iza nas su izazovna vremena koja su uveliko ima-
la utjecaja na projekat izgradnje Roditeljske kuće 
Tuzla, kao što su pandemija COVID-19 i ekonomska 
kriza izazvana globalnim dešavanjima. No, nismo 
dopustili da nas ove okolnosti pokolebaju i zaus-
tave, pa smo, nešto usporenijim tempom, nastavili 

realizaciju ovog projekta. 

Tokom 2023. godine uspjeli smo završiti cijelu 
drugu fazu izgradnje i ući u njenu treću fazu, koja 
podrazumijeva unutarnje radove, uređenje interi-
jera i eksterijera, fasadu. 

Nastavljamo dalje sa radovima i očekujemo njeno 
otvorenje u proljeće 2024.

Hvala na podršci glavnom donatoru, Generalnom 
sekretarijatu vakufa Države Kuvajt, te Vladi FBiH i 
Federalnom ministarstvu za rad i socijalnu politiku, 
koji su dodatnim sredstvima pomogli da dovršimo 
projekat izgradnje. Zahvaljujemo se Vladi Tuzlansk-
og kantona, UKC Tuzla, Vakufskoj direkciji Islamske 
zajednice BiH i Normal arhitekturi na kontinuiranoj 
podršci u svim fazama projekta.

Liječenje od raka je veoma dug, težak i traumatičan 
proces, koji zahtijeva kontinuiranu i dugotrajnu 
izolaciju djeteta od društva i uvijek rezultira naruša-
vanjem normalnog djetinjstva. Djeci nedostaje nji-
hov dom, matična sredina i sve one aktivnosti koje 
ostala djeca nesmetano obavljaju. Po završetku 
bolničkog dijela liječenja, djeca se vraćaju u svoju 
matičnu sredinu i, vrlo često, imaju problema sa 
resocijalizacijom i stigmom društva.

Udruženje svake godine nudi posebno osmišljen 
program rehabilitacionog kampa za djecu oboljelu 
i liječenu od raka i njihove roditelje. Čitav program 
je besplatan, uključujući smještaj, hranu, aktivnosti 
i medicinsku skrb. Rehabilitacioni kamp finansira se 
donacijama, grantovima i aktivnostima Udruženja.

CILJEVI KAMPA
• Jačanje imuniteta, otpornos-

ti i fizičke izdržljivosti djece

• Psihosocijalno jačanje

• Jačanje samopouzdanja, samopošto-
vanja i uključivanje u grupu vršnjaka

• Povećanje nezavisnosti, samouvjerenosti, 
otvorenosti prema novim stvarima i iskustvima

• Socijalno jačanje - pozitivan utjecaj grupe, 
resocijalizacija i povratak u matičnu sredinu

• Smanjenje stresa, anksioznosti, potican-
je kreativnog izričaja i pozitivnog stava

• Jačanje porodičnih veza

• Podizanje svijesti o dječijem raku 
i posljedicama liječenja 

Vođeni sjajnim prošlogodišnjim iskustvom, ove 
godine smo organizovali rehabilitacioni kamp pon-
ovo na Bjelašnici, na kojem smo prikupili mnošt-
vo pozitivne energije. Kamp je održan zahvaljujući 
sredstvima Federalnog ministarstva zdravstva i ASA 
Banke. 

MladiCe predstavljaju mrežu mladih izliječenih od 
raka. Aktivna su grupa u sklopu Udruženja „Srce 
za djecu oboljelu od raka“. MladiCe su osnovane 
2011. godine po uzoru na evropske grupe mladih 
liječenih od raka. MladiCe trenutno broje 60 člano-
va, a ovaj broj je u stalnom porastu. 

Neke od glavnih aktivnosti su:
• podrška oboljelim mališanima 

i njihovim roditeljima;

• volontiranje u Udruženju i Roditeljskoj kući;

• volontiranje u rehabilitacionim kampovima;

• realizacija aktivnosti s ciljem širenja 
svijesti o dječijem raku. 

Pored ovih aktivnosti, svaka MladiCa ima svo-
je interese i hobije koje na neki način poveže sa 
Udruženjem, pa tako imamo MladiCe koje orga-
nizuju kreativne radionice sa dječicom koja se 
liječe, koje pomažu pri izmještanju djece na liječen-
je u inostranstvo, a tu su i oni posebno nadareni za 
fotografiju ili pisanje, pa im nije strano ni pisanje 
članaka ni objava na stranici Udruženja. 

Njihov zadatak je da, zajedno sa timom Udruženja, 
rade na vlastitom osnaživanju, edukaciji, rehabil-
itaciji i resocijalizaciji, te na osvještivanju javnosti o 
raku kod djece i problemima s kojima se susreću 
tokom i nakon liječenja.

Međutim, možda je najvrednije od svega to što vlas-
titim iskustvom svima stavljaju na znanje da je rak 
pobjediv.

Kroz poseban Fond za stipendiranje, MladiCe 

ostvaruju pravo na stipendiranje tokom svog 
fakultetskog obrazovanja.

Svaki od njih je jedna priča o ljudskoj hrabrosti koja 
nema granice.

MladiCe su i 2023. godine bile vrijedne i radile su 
punom parom. Vrijedno cijele godine su volonti-
rale u Roditeljskoj kući, u rehabilitacionom kam-
pu „Bjelašnica 2023”, na projektu „Moja kosa tvo-
ja kosa”, na humanitarnoj trci „Zlatni krug”, u Srce 
Shopu, na kreiranju biltena Udruženja, donatorskoj 
večeri „Pruži ruku za bolju budućnost” i na akcijama 
darivanja krvi. Također, zajedno sa Udruženjem, 
MladiCe su pokrenule projekat „Praćenje kasnih 
posljedica”, koji je od velikog značaja za mlade izli-
ječene od raka. Njegov cilj je uspostavljanje siste-
ma za adekvatno praćenje kasnih posljedica nakon 
liječenja i na njemu ćemo zajednički raditi u ovoj 
godini. 

Pored volonterskog angažmana, hrabro i reprez-
entativno bili su domaćini ovogodišnje Regionalne 
konvencije mladih izliječenih od raka u Sarajevu, 
na kojoj su ugostili 50 mladih ljudi iz regije. Kroz 
niz edukativno-zabavnih aktivnosti razgovarali su 
o problemima s kojima se susreću te iznalaženju 
pravih rješenja. 

I ove godine MladiCe su uzele aktivno učešće u pro-
jektima CCI Europe (organizacija Childhood Cancer 
International Europe), gdje važe za najorganizovani-
ju i najuspješniju grupu mladih liječenih od raka.

Zahvaljujemo se na podršci našim donatorima: 
Ministarstvo zdravstva Kantona Sarajevo, Hotelu 
Courtyard by Marriott i firmi Lake Hospitality.

Još jedan rehabilitacioni kamp

Bjelašnica prepuna
pozitivne energije

Oni dokazuju da rak nije nepobjediv

MladiCa je sve više

Una Ćurić: 
„Na kampu mi je bilo odlično zato što ima puno drugara, idemo po planinama, istražujemo nove doline koje 
do sada nisam vidjela na Bjelašnici. Na kampu sam naučila voziti bicikl. Prvi put u životu sam sjela na bicikl i 

nakon četvrtog puta sam stala na pedale i počela voziti kao da ga vozim sto godina.”

Programska aktivnost edukacije zalaže se za 
poboljšanje socijalnog statusa učenika i studena-
ta oboljelih i liječenih od raka. Udruženje je poče-
lo sa programom stipendiranja MladiCa u školskoj 
2017/2018.  godini, a Fond za stipendiranje svake 
godine je rastao.
Pozitivna činjenica je da je svake godine sve više 
MladiCa koje upisuju visoke škole, pa smo od 2021. 
godine u Fond uvrstili i mlade izliječene od raka koji 
pohađaju treći i četvrti razred srednje škole. Zah-
valjujući našim donatorima, narodu Države Kuvajt 
i organizaciji Al Najat, te njihovom interesu za ovaj 
projekat i ovu vrstu pomoći, dobili smo mogućnost 
uključivanja više studenata i učenika srednjih škola.
Kroz program stipendiranja pružamo podršku dje-

ci i mladima tokom školovanja kako bismo ih pod-
stakli da ne odustaju od svojih snova, ali i kako bi 
bili konkurentniji na tržištu rada kada završe svoje 
školovanje. Vrlo često podržimo i njihovo neformal-
no obrazovanje koje im pomaže pri unapređenju 
vještina i daje im više mogućnosti za lično i stručno 
usavršavanje. 
Također, Udruženje pruža podršku Školi u bolnici, 
koja je, na nivou Ministarstva za odgoj i obrazovan-
je Kantona Sarajevo, organizovana kao posrednik u 
komunikaciji između roditelja i nastavnika.
Udruženje početkom svake školske godine učenici-
ma obezbjeđuje pakete školskog pribora i, po 
potrebi, ruksake za oboljelu i liječenu djecu, ali i za 
njihovu braću i sestre.

Srce Shop je jedinstven vid socijalnog poduzetništ-
va u koji su uključeni mladi koji su u djetinjstvu 
liječeni od raka.

Ovakav vid poduzetništva koji direktno uključuje 
šire članove Udruženja, iznimno je važan s obzi-
rom na to da djeluje kao dio socijalno-ekonomsk-
og sistema, pa u skladu s tim traži različite načine 
rješavanja njihovih problema, kao i problema od 
šireg značaja za ovu populaciju.

Pored socijalnog momenta i vrijednosti koju daje 
ovom projektu, jedan od osnovnih ciljeva Srce Sho-
pa jeste finansiranje dijela aktivnosti i drugih važnih 
projekata Udruženja.

Bitno je napomenuti da cjelokupan prihod od 
prodaje proizvoda na Srce Shopu ide za aktivnosti 
Udruženja „Srce za djecu oboljelu od raka”.

Svi SRCE proizvodi su dizajnirani i proizvedeni u 
Bosni i Hercegovini, a naše ponude možete pronaći 

putem različitih kanala:

• Web shop: www.srceshop.ba

• Maloprodaja u Sarajevu na 
Breki: Himze Polovine 21

• Srceshop na OREA online platformi: www.
oreabazaar.com/bs/shop/984/srceshop

• Facebook: @srce shop

• Instagram:  @srceshop.ba

2023. godinu obilježilo je mnogo novih saradn-
ji koje smo ostvarili sa kompanijama u BiH na čiji 
zahtjev smo za njih izrađivali unikatne i brendirane 
proizvode. Takvi proizvodi su bili namijenjeni kao 
pokloni za uposlenike ili klijente. Sretni smo što su 
kvalitet i unikatnost SRCE proizvoda prepoznati i na 
ovaj način, te što kompanije tako sebi dodaju nove 
vrijednosti, ali i daju društveno odgovorni doprinos 
svom poslovanju.

Program pomoći u edukaciji

Ne odustajati od svojih snova
Važan dio socijalno-ekonomskog sistema

Srce je više od Shopa

Pored svega onog praktičnog što Udruženje „Srce 
za djecu oboljelu od raka” radi tokom godine, važan 
segment našeg djelovanja jeste i podizanje svijes-
ti o problematici dječijih malignih bolesti, koja je 
izuzetno slojevita jer dijagnoza istovremeno utječe 
na više polja života oboljelog djeteta i cijele porod-
ice. Kompleksnost problema zahtijeva pažnju cijele 
društvene zajednice, a da bi se zajednica uključi-
la, mora imati svijest o svim aspektima borbe sa 
malignom bolešću kod djece. 
Upravo zbog ovog, ali i zbog mnogih drugih razlo-
ga, više puta godišnje organizujemo kampanje pod-
izanja svijesti o raku kod djece, a dio nekih od njih 
je i fundraising, pomoću kojeg finansiramo veliki 
broj aktivnosti i projekata. Najznačanije kampan-
je su one u povodu 15. februara, Međunarodnog 
dana djece oboljele i liječene od raka; Zlatni sep-
tembar, mjesec podizanja svijesti o raku kod djece; 
ramazanska fundraising kampanja. 
Prošlogodišnji 15. februar obilježila je kampanja 
podizanja svijesti koju smo vodili pod sloganom 
„Istrajni u podršci. Zajedno!”, a koja je imala za cilj 
skrenuti pažnju bh. društva na probleme djece 

oboljele od raka i njihovih porodica. Za ovu kam-
panju, kroz Srce Shop izbacili smo novi dizajn SRCE 
duksa sa zlatnom vrpcom – simbolom borbe protiv 
dječijeg raka, a pomoć u realizaciji ovog proizvoda 
i Svečane akademije sa djecom i roditeljima pružila 
nam je NLB Banka na čemu smo od srca zahvalni. 
Tokom Zlatnog septembra 2023. godine ponovo 
smo organizovali veliku humanitarnu trku/šetnju 
„Zlatni krug” u Visokom. Kampanja i trka su ponovo 
bile uspješne, te su okupile veliki broj pojedinaca, 
društveno odgovornih kompanija i institucija koji 
su dali svoj doprinos kako bi trka bila što uspješni-
ja. Ambasador ovogodišnje trke bio je poznati bh. 
alpinista i filantrop, Tomislav Cvitanušić. 
Zahvaljujemo se od srca svim građanima koji su 
tad bili sa nama i pokazali neizmjernu solidarnost 
sa djecom oboljelom od raka. Hvala od srca Gra-
du Visoko i njegovim nadležnim institucijama, koji 
su pružili nesebičnu podršku i bili veliki partner u 
organizaciji. Hvala za veliki doprinos kompanijama 
BH Telecom, Sparkasse, Vispak, Konzum/Mercator, 
Perutnina Ptuj, Oaza te svim drugim kompanijama 
koje su pružile svoju podršku.

Društvo mora biti svjesno problema

Svi naši zlatni krugovi Naš fokus u 2024. godini
Pred nama je još mnogo što možemo uraditi za naše 

mališane i njihove porodice. U ovoj godini plan-
iramo raditi na unapređenju naših aktivnosti, ali i 

položaju djece oboljele od raka u bh. društvu. 

Dragi prijatelji, donatori, volonteri i partneri,

hvala vam od srca za podršku, ljubav i snagu!




